
Galtzear maitasuna
-1-

Loratxu bat zuretzat 
ebagiz batera, 
loratxu polit ori 
galtzen asi zara. 
Zimeltzen asten jatzu, 
ori kolorea, 
aziak be usteltzen, 
ostoak lurrera, 
ta udabarriak dakar 
neguko itxura.

-2-
Txoritxu bat eskuan 
ba dozu lotuten, 
asi zara,beingoan, 
txoria galduten: 
basoan kanturikan 
ez dozu entzuten, 
txorikumetxurik be 
ez dozu ikusten, 
alaitasuna barik, 
dana da ituntzen.

-3-
Askatasun bitxia, 
jaurtitzen ba dozu, 
gauzarik ederrena 
galdutzat emoizu. 
Jabetasuna bage 
ezin aukeratu, 
edozeñek menpean 
zapalduko zaitu, 
ta zure nortasuna 
ezeztuko jatzu.

-4-
Aitak bere semea, 
urruntzen daunean, 
murgildu bear leuke 
bizitza barruan. 
Gora berak gaindituz 
egunerokoan, 
ta zuzenez jokatuz 
irmotasunean, 
barriztuta letorke, 
etxera itzultzean.

-5-
Oroitu eizu beti 
egi au sakona: 
neurtu eziñeko bat 
dala  askatasuna. 
Ta lasai ta patxaran, 
onartzen dauana, 
beragaz eukiko dau, 
beti poztasuna, 
izanaz beretzako  
sari ederrena.

-6-
Ondoan euki eizuz, 
leial  dozuzanak, 
iñoren beldur barik, 
maite zaituenak. 
Daukien izen ona, 
ospe ta txaloak, 
ezeretzat artuaz 
euren arazoak, 
orreik dira zuretzat 
onetan onenak. 

-7-
Mundu osoan dagon 
aberastasuna, 
izan daike danontzat 
zoriontasuna. 
Baña gitxi batzuen  
esku da geiena, 
niretzat niretzako, 
niretzat zuena, 
olan bizi diranak  
dakarre ondamena.

-8-
Maite ditut larrosak, 
maite  txoritxuak, 
egunez eguzkia 
ta gaubez izarrak. 
Maite ditut margoak, 
maite abestiak, 
errekatxu baztarrak, 
pago ta aretxak. 
¡ Sukartu nagiala  
maitasun sugarrak!.

